Cerdd newydd yn erbyn y rhai sydd yn rhyfygu dwedyd pa pethau a fydd canys dirgelwch y gorchuaf Dduw, gyda rhybydd i bawb feddwl am Dduw tra byddo eu byd yn esmwyth rhag na ddichon i ni mewn adfyd a blinder gael mo’n gwrando, a chofio am y dyddiau gynt a’r blynyddoedd y cafodd llawer ddrygfyd, a bod yn barod bob amser cyn dyfod o’r dyddiau blin a nesáu o’r blynyddoedd yn y rhai y dywedir nad oes diddanwch ynddynt, i’w chanu ar Charity Meistres.
1.

Pob Cymro mwyn ei amynedd, dowch yma yn nes yn llawn er lles 
I wrando ar hyn o draethiad ar ganiad gwir a ges;
Mi ddylen gofio’n ufudd fod pawb o’n gwlad yn digio’r Tad,
Hwn ydyw’n gwir Waredydd, Pen-llywydd pob gwellhad;
Mi aethon mor war galed â’r hen Israelied ddiried ddawn

A’r rhain a’u plant oedd wrth eu chwant yn byw mewn llwyddiant llawn;
Y dydd y gwelson ddrygfyd a’r awr a’r munud, cledfyd clir,
Pawb trwy’r fro ar fyr o dro a’i gollynge yn ango’ yn wir.

2.

Mi welson flwyddyn rewlyd yn dwyn ein rhan ym mhob rhyw fan 

A’r newyn gwedi hynny yn dost yn gwasgu’r gwan;
Astronomyddion ’nhwythe a ddwede yn faith, rhai garw eu gwaith,
Mai dyma’r flwyddyn ole yn siŵr sydd ore o saith;
Trugarog oedd yr Arglwydd sydd Ben-llywydd ar bob llu,
Fe roes trwy’r wlad bob peth yn rhad a’i fwriad fel a fu;
Pan droes ein cystudd heibio fe ddarfu anghofio ei foddio’n fwy,
Daeth rhyfel mawr i’n dal i lawr trwy ddirfawr gledfawr glwy’.

3.

Pan grien ar yr Haeldad fe ddarfu am hyn o gaethfyd tyn 

Ac aeth y byd yn wastad trwy gennad Iesu gwyn;
Proffwydi Baal oedd ddirgel yn dweud tan rith ryw chwedel chwith

Na ddôi ddim heddwch hafedd chwe blynedd yn ein plith;
Nid gallu dynion (gwelwch) yw rhoddi’r heddwch yn ein rhan

Ond Duw o’r ne’ fu i’w roddi fe mewn tre’ a lle a llan;
Proffwydi’r Arglwydd Iesu a’u cadarn allu darfu eu dydd

Ac yn eu lle mewn llan a thre’ gwag eirie yn fore a fydd.

4.

Ond cofia, dyrnas Loeger, y caethder cyd trwy’r newyn drud
A’r rhyfel mawr anafus, helbulus oedd y byd;
Gwêl gymin oedd dy flinder tan law Duw Tad heb ddim gwellhad

Pan oedd pob man yn llawnion o elynion yn y wlad;
Yrŵan darfu chwalu’r gelyn du oedd galon dost,
Trwy nerth Duw’r hedd sy’n riwlio’r cledd oferedd oedd y fost;
Tra bu fo â’i olwg arnon gweddїason ninne ar Dduw,
Pan aeth o’r wlad anghofio’r Tad yw’n bwriad yn ein byw.

5.

Fel hyn roedd meibion Israel yn byw’n ddi-rad pan gaen wellhad, 

Nhw addolen’ ddelwe hudol o flaen eu duwiol Dad;
Ond cofiwn air y proffwyd o’r cynfyd cudd trwy gadarn ffydd,
Yn eglur iawn ei ymadrodd fe ddwedodd yn ei ddydd
Mai cyn i’r hawddfyd beidio y dylen grio ar Iesu Grist

Am gadw ein gwlad mewn llwyr wellhad cyn dwad troead trist;
Ystyrio a ddylen hefyd yn amser adfyd, cledfyd clir,
Pa fodd y daeth ein byd mor gaeth; ai’n dryge a wnaeth yn wir?
6.

Os yw hi heddiw yn heddwch ar fôr a thir fel hawddfyd clir

Trwy ’wyllys un Duw’r Drindod, rhown iddo glod yn glir;
Yfory os gwnawn ei ddigio rhydd ryfel blin fel troead hin

A gyr y gelyn diffeth mewn trafferth eto i’n trin;
Nid pan fon ni yn proffwydo caiff rhyfel eto ledio i’r wlad,
Pan fon heb ffydd yn byw bob dydd yn digio ein dedwydd Dad;
Hir y bydd Duw yn atal cyn rhoi dial ar y dyn

Ond llwyr y daw pan drotho ei law i’n cosbi’n hylaw ei hun.

7.

Ond cofiwn ni’r blynyddoedd a’r dyddie ar hynt sydd gwedi mynd 
Y cawson bart o flinder trwy arw gaethder gynt;
Tra bo hi heddiw yn degwch, dedwyddwch da, fel gwres yr ha’
Gweddїwn am drugaredd cyn bedd a diwedd da;
Heno cyn yfory y geill yr Iesu haelgu ei hun

Roi ei farn o’r ne’ mewn llawer lle pryd na feddylie ddyn;
Fel Sodom a Gomora pan oedd ddiofala’ a brafia’ o bryd

Caen’ eu llosgi’n lân gan ddŵr a thân yn gyfan oll i gyd.

8.

Am hynny byddwn barod cyn delo’r awr rhwng lloer a llawr
I farnu pawb am bechod y diwrnod mawrglod mawr,
Cyn nesu o’r blynyddoedd a’r dyddie blin fel troead hin,
A’r llinyn arian oeri, bydd hynny i dorri dyn;
Bydd anodd gwedi hynny galw ar Iesu i gael ei ras,
Dim swcwr gre’ ni ddaw i’r lle ond Ange a’i gledde glas;
Am hynny gwnawn trwy fawrglod ein cyfri’ yn barod, bawb, i ben

Cyn delo’r awr a thorri’r wawr y diwrnod mawr, Amen.

Cerdd uw chany ar Charit y Meisdres.

1.

Pob Cymro mwyn i amynedd dowch yma yn nes yn llawn er lles

I wrando ar hun o draethiad ar ganiad gwir a ges

Mi ddylen gofio’n ufudd fod pawb on gwlad yn digior Tad

hwn ydi’n gwir waradydd pen llowydd pob gwellhad

mi aethon mor warr galed ar hen usraelied ddiried ddawn

a rhain ai plant oedd wrth i chwant yn Buw mewn llwyddiant llawn

y dudd y gwelsom ddrygfyd ar Awr ar munyd cledfud clir

pawb Trwu’r o ar fur o dro ai gollynge’n Ango’n wir.

2.

Mi welson flwyddyn rewlyd yn dwyn in rhan ymhob rhuw fan

Ar newyn gwedi hynu ’n dosd yn gwasgur gwan

asdromonyddion nhwthe a ddeyde’n faith rai garw i gwaith

mae dyma r flwyddyn ole yn siwr sudd ore o saith

Trugarog oedd yr Arglwydd sudd Ben llowydd ar Bob llu

Fe roes trwy’r wlad Bob peth yn rhad ai fwriad fel y fu

pan droes in cysdudd heibio fo ddarfu anghofio i foddion fwy

daeth rhyfel mawr in dal i lawr trwy ddirfawr galed fawr glwy.

3.

Pan Grien ar yr haeldad fe ddarfu amhyn o gaethfud tun

ag aeth y Bud yn wasdad trwy genad Jesu gwyn

prophwydi Bal oedd ddirgel yn deyd tan rith rhuw chwedel chwith

na ddoe ddim heddwch hafedd chwe Blynedd yn in plith

nid Gallu dynion gwelwch uw rhoddi rheddwch yn in rhan

ond Duw or nefu iw roddi fe mewn tre a lle a llan

proffwidi’r Arglwydd Jesu a’i cadarn Allu darfu i Dudd,

ag yn i lle mewn llan a thre gwag eirie’n fore a fudd.

4.

Ond cofia tyrnas loeger y caethder cud trwy’r newyn dryd

ar Rhyfel mawr anafus helbylys oedd y Bud

gwel gimin oedd dy flinder tan law Duw tad heb ddim gweell had

pan oedd pob man yn llownion o Elynion yn y wlad.

yr owan darfu chwalu’r gelyn du oedd Galon dosd

Trwy nerth Duw rhedd su’n riwlio’r cledd oferedd oedd y fosd

Tra bu fo ai olwg arnon gweddiason ine ar Dduw

Pan aeth or wlad anghofio’r tad uw’n Buriad yn in Buw.

5.

Fel hun roedd meibion Isrel yn buw’n ddi rad pangen wellhad

nhw addolen ddelwe hydol oflaen i duwiol dad

ond cofiwn air y proffwyd or cynfud cudd trwy gadarn ffudd

yn Eglyr iawn i ymadrodd fe ddeydodd yn i ddudd,

mae cun ir howddfud beidio ydylen grio ar Jesu Grist

am gadw’n gwlad mewn llwyr wellhad cun dowad troed Trist

ystyrio a ddylenhefud yn Amser adfud cledfud clir

pa fodd y daeth in Bud mor gaeth ai ’n dryge awnaeth yn wir.

6.

Os uw hi heddiw’n heddwch ar for a thir fel hawddfyd clir

Trwy wllys un Duw’r drindod rhown uddo glod yn glir

y fory os gwadwn i ddiglo rhudd Ryfel Blin fel troead hin

agur ygelyn diffeth mewn trafferth eto in Trin

nid pan fon i’n proffwydo ceiff rhyfel eto ledio ir wlad

pan fon heb ffiydd yn Buw bob dudd yn digio’n dedwydd Dad

hir y Budd Duw’n Atal cun rhoi dial ar y dun

ond llwyr y Daw pan drotho i law in cosbin hylaw i hun.

7.

Ond cofiwn ir Blynyddoedd ar dyddie ar hunt sudd gwedi mynd

Y cowson Barto flinder trwy arw gaethder gunt

Tra bo hi heddiw’n degwch dedwddwch da fel gwres yr ha

Gweddiwn am drugaredd cun Bedd a diwedd da

heno cunn y fory y geill yr Jesu haelgu i hun

roi i farn or ne mewn llawer lle prud na feddylio ddun

fel Sodom a Gomora pen oedd ddiofala a Brafia o Brud

cae i llosgi’n lan gan ddwr a than yn gyfan oll i gid.

8.

Am hyny Byddwn Barod cun delo’r Awr rhwng lloer a llawr,

i farnu pawb am Bechod y diwrnod mawr glod mawr

Cun nesu or Blynyddoedd ar dyddie blin fel troead hin

Ar llinin arian oeri Budd hynu i dori dun

Budd anodd gwedi hynu galw ar Jesu i gael i ras

dim swcwr gre ni ddaw i’r lle ond ange ai gledde glas

Am hynu gwnawn trwu siawrglod ein cyfri’n Barod Bawb i ben

Cun delo’r Awr a thori’r wawr y diwrnad mawr Amen.

Hugh Jones llangum ai Cant

Teitl yr wynebddalen

Cerdd newydd yn erbun y rhai fudd yn rhyfygu dweydud pa pethau a fydd, canus dirgelwch y gorchuaf Dduw, gud a rhybydd i bawb feddwl am Dduw tra byddo ei byd yn esmwyth, rhag na ddichon i ni mewn adfyd a blinder gael mon gwrando, a chofio am y dyddiau gunt ar blynyddoedd y cafodd llawer ddrygfyd, a bod yn barod bob amser cun dyfod or dyddiau blin a neshau or blynyddoedd yn yr rhai y dweydir nad oes diddanwch ynddut.

Y testun

Argraffwyd yn yr Amwythig tros Evan Ellis. Ysgrifennwyd y dyddiad 1774 mewn llaw ar yr  wynebddalen.

